
BiH  parlament  bi  trebao
usvojiti  Zakon  o  visokom
obrazovanju početkom maja
Odbor Šefova međunarodnih organizacija i ambasadori Upravnog
odbora Vijeća za provedbu mira, zajedno sa Vijećem Evrope,
Evropskom  komisijom,  urgiraju  na  BiH  parlament  da  usvoji
Okvirni zakon o visokom obrazovanju na državnom nivou do 07.
maja ove godine, kako bi se izbjeglo ugrožavanje vitalnog
aspekta budućnosti Bosne i Hercegovine u Evropi i rizikovanje
značajnih međunarodnih sredstava.

“Postojeći obrazovni sistem u BiH uzrokuje odlazak mladih i
nadarenih pojedinaca koji su bitni za održivost ove zemlje,”
kazao je Visoki predstavnik.  “Zakon o visokom obrazovanju
postavlja evropske standarde prema kojima BiH može pružiti
podršku svojoj mlađoj generaciji i pripremiti je za izazove
koji stoje pred njom. Zakon također demonstrira namjeru BiH da
postane dijelom jedne veće evropske zajednice, obezbjeđujući
zajednički  obrazovni  okvir  koji  u  potpunosti  poštuje
nacionalni identitet svih konstitutivnih naroda u BiH.»

“Nažalost,”  dodao  je  Paddy  Ashdown,  “nedavni  pokušaji
stvaranja univerziteta u Zenici, kreću se upravo u pogrešnom
pravcu.  Jednostavno  je  ekonomski  neodrživo  stvarati  novi
univerzitet u zemlji koja ne može valjano finansirati ni već
postojeće  univerzitete.  Ovaj  primjer  na  najočitiji  način
pokazuje zašto nam je potreban ovaj zakon na državnom nivou”.

Ulaganje u kvalitetno visoko obrazovanje je ključni cilj Bosne
i Hercegovine. BiH vlasti su to potvrdile potpisavši Bolonjsku
deklaraciju  i  ratifikujući  Lisabonsku  konvenciju  o
priznavanju, na taj način poduzimajući korake kako bi sistem
visokog obrazovanja u BiH postao obostrano priznat i poštovan
širom  Evrope.  Odbor  Šefova  međunarodnih  organizacija  i

ambasadori Upravnog odbora Vijeća za provedbu mira podsjećaju
BiH  parlament  na  ove  obaveze  i  njihov  značaj  za  buduće
generacije BiH. 

Okvirni  zakon  o  visokom  obrazovanju  na  državnom  nivou
predstavlja kulminaciju jednogodišnjeg rada tima stručnjaka,
uključujući  predstavnike  ministarstava  obrazovanja  oba
Entiteta  i  univerzitetske  profesore,  koji  su  pažljivo
sastavili  dokument  koji  odražava  stvarno  stanje  u  BiH,  i
istovremeno osigurava mjesto Bosni i Hercegovini u Evropskom
prostoru visokog obrazovanja.  

Zakon konkretno garantuje:

Pružanje podrške studentima da dobiju kvalitetnu nastavu
na istom nivou kao u evropskim institucijama
Priznavanje diploma iz BiH u skladu sa istim standardima
u čitavoj Evropi
Studentsko i akademsko učešće u procesu donošenja odluka
Pokretljivost  studenata  i  osiguranje  kvaliteta,  koje
studentima iz BIH daje izbor i značajne mogućnosti

Ovaj zakon u potpunosti odgovara međunarodnim standardima i
njime se ispunjava ključni kriterij nakon prijema u Vijeće
Evrope.  Njime se teži poboljšanju kvaliteta sistema da bi on
ne  samo  služio  potrebama  studenata,  nego  i  potrebama
prosječnog  poreskog  obveznika.  Novi  Zakon  o  visokom
obrazovanju  potrošnju  novca  poreskih  obveznika  čini
transparentnijom  i  odgovornijom.  

Svjetska banka je, prepoznajući važnost visokog obrazovanja za
budući  prosperitet i ekonomsku održivost BiH, spremna da
stavi na raspolaganje dva kredita u vrijednosti 42 miliona
američkih dolara koji uključuju 30 miliona dolara za podršku
budžetu i 12 miliona dolara za najznačajnije obrazovne reforme
koje  će  pomoći  BiH  u  restrukturiranju  njenih  obrazovnih
institucija  u  skladu  sa  istima  u  čitavoj  Evropi.   Pored
ostalog, to znači uvođenje Dodatka diplomi i Evropski sistem



prijenosa kredita (bodova) kao glavnih sredstava za promociju
pokretljivosti studenata i profesora unutar Evropskog prostora
visokog obrazovanja.

“Zakon o visokom obrazovanju predstavlja priliku za BiH da
pripremi svoju buduću generaciju kao što to čine i drugi u
Evropi”,   rekao  je  šef  Misije  OSCE-a  Robert  M.  Beecroft.
“Zamislite, za samo nekoliko godina, studenti u BiH će imati
iste mogućnosti u svojoj zemlji kao i studenti u Francuskoj,
Velikoj Britaniji i Njemačkoj. Evropa će biti u BiH”. 


